Александар Спасеновски

Предмет: Обраќање на четвртиот состанок на МПК-РМ ЕУ

Политичките прилики во РМ, регионот и во Европа во контекст на целта на РМ за членство во ЕУ

дата: 26.11.2007 година

место: Брисел

Почитувани колеги пратеници,

Почитувани новинари,

Дами и господа,

Во услови на перманетен развој на процесите на глобализацијата, во услови кога меѓузависноста достигнува огромни размери, со право се констатира дека државите, како основни субјекти во меѓународното право се фактор, кој се рефлектира и врз кој имаат одраз пошироките состојби. Во таа смисла, и интеграцијата на Република Македонија во Европската унија, која е основна тема на оваа наша четврта по ред заедничка средба - во одредена мера се подведува под споменатите премиси.

Подготвување за процесот на преговори
Пристапувањето и интегрирањето на Република Македонија во Европската Унија претставува стратешка цел на Република Македонија. Собранието на Република Македонија во досегашниот период преку донесените Декларации за поддршка на процесот на интеграција, придонесе за афирмацијата на оваа стратешката цел на Република Македонија - членство во ЕУ. Поддршката на граѓаните за членство во ЕУ се движи околу 90% што претставува јасна порака, но и дополнителен и континуиран притисок врз Владата, институциите и политичките партии да се фокусираат на постигнување оваа цел на Република Македонија. Воедно, ваквата висока поддршка му дава дополнителна вредност на целиот интегративен процес на земјата и претставува нескриен и целосен мандат од граѓаните за поскорешно исполнување на оваа приоритетна цел за Република Македонија. По добивањето на статусот “земја кандидат“ за членство во ЕУ во 2005 година, државата чекори кон следната етапа од интегративниот процес, а тоа е отпочнувањето на преговорите за членство со Унијата што би претставувало нов момент и подобрен начин на комуникација помеѓу Република Македонија и ЕУ. 

Околу подготвеноста за отпочнување на преговори со Европската Комисија, би сакал да нагласам дека Република Македонија сериозно и во континуитет работи за добивање на датум за отпочнување на преговори преку реализација на клучните приоритети, како и обврските од политичките критериуми, а за кои основна водилка претставува Извештајот на ЕК и Партнерството за пристапување. 

На тој пат покажавме како држава дека знаеме да ги решаваме проблемите, дека знаеме да ги совладуваме препреките, дека знаеме да се справиме со искушенијата.

Покажавме дека интерните разлики, секогаш се топат во моментот, кога политичките лидери, ќе се соочат со прашање поврзано со европските интеграциски процеси. Формирањето на Националниот совет за европски интеграции во македонскиот законодавен дом е потврда дека и власта и опозицијата; и македонските и албанските и турските и ромските и српските и бошњачките и влашките пратеници имаат идентична, еднообразна цел. Споменатиот настан, исто така, е и потврда за демократската зрелост на државата, бидејќи и владеачките и опозициските пратии согледаа дека одговорноста за развојот на европските интеграции е заедничка. Впрочем, ако се свртиме кон минатото ќе видиме дека двата најважни датуми од интеграцијата на Република Македонија во Европската унија – Спогодбата за стабилизација и асоцијација, како и стекнувањето на статусот „кандидат-за членство“ е резултат на трудот, односно посветеноста на различни политички коалиции. Оттаму, со право можеме да се надеваме дека таквата пракса ќе продолжи, за на крајот, кога Република Македонија ќе стане членка на Европската унија со право заклучиме дека сите го дадовме максимумот, а граѓаните ги остварија своите очекувања.

Драги пријатели,

Во поглед на административните капацитети за отворање на преговори, сакам да ве уверам дека Република Македонија располага со функционална институционална структура за поддршка на процесот на интеграција и преговори, преку формираните работните групи задолжени за секое поглавје од административната структура од acquis на ЕУ. Во конкретна смисла Секторот за европски прашања ќе има улога на административна, стручна и логистичка поддрша на процесот на преговори. Генерално, зголемувањето на ефикасноста и капацитетот на јавната администрација преку реформата на истата, претставува еден од главните предизвици кои се од исклучителна важност за преземање на обврските од членството на Република Македонија во Европската унија. 


Во оваа прилика сметам дека е исклучително важно да се напомене дека Република Македонија е целосно свесна, дека напредокот до целосно постигнувањата на политичките критериуми е од голема важност за добивање услов и започнување на преговори со Европската унија. Во таа насока, цврсто верувам дека и во иднина фокусот на Владата, на Собранието и на сите политички партии, ќе биде свртен кон имплементација на главните приоритети од Партнерството за пристапување, а особено на: 
· Соодветното спроведување на сите обврски од Спогодбата за стабилизација и асоцијација;
· Промовирањето на важноста на конструктивниот и сеопфатен политички дијалог, помеѓу сите релевантни политички фактори во Република Македонија, особено во оние области во кои е потребен и широк консензус помеѓу сите, во рамките на демократските институции на системот;

· Обезбедување на ефективно спроведување на Законот за полиција;

· Остварување на континуирани и ефективни резултати во спроведувањето на судските реформи и зајакнуање на независноста и целокупниот капацитет на правосудниот систем; 

· Заокружување на реформите во обвинителството и докомплетирање на Судскиот совет.

· Континуирани напори за спроведување на законодавството од областа на борбата со корупцијата и добивање на уште подобри резултати во оваа област;

· Дополнително зајакнување на системот за напредување во кариерата кој е заснован на професионални заслуги, целосно спроведување на Законот за државни службеници и обезбедување на процес на вработувањето на државните службеници целосно независен од политичките влијанија.

Почитувани колеги пратеници,

Забелешките кои се споменати и Извештајот на Европската комисија за напредокот на Република Македонија за 2007 година претставуваат јасен патоказ и мапа за активностите на институциите на Република Македонија за периодот што следува. Во оваа смисла, чувствувам потреба да истакнам дека независно од сите разлики, кои ги имаат политичките субјекти во Македонија, пропратен ефект од објавувањето на Извештајот беше консензуалната констатација дека станува збор за објективен приказ за состојбите во Република Македонија, кој треба да се следи за да се исправат недостатоците, а успесите да дополнително да се надградат во следниот Извештај.

Регионален развој

Драги пријатели,

Во однос на регионалниот развој, сакам да го потцртам фактот дека Република Македонија е оценета како активен соучесник во иницијативи од регионална соработка што претставува мотив плус за да се продолжи со уште поинтензивна активност на овој план. Имајќи ги во предвид сегашните геополитички, стратешки и безбедносни предизвици во регионот, Република Македонија зазема проактивна позиција во регионалните случувања. 

Во врска со последниот Извештај на ЕК за напредокот на земјите од регионот, РМ ја поздравува позитивната оценка за Хрватска како и успешниот процес на преговори. Хрватска е еден од стратешките партнери на РМ и ние сме во постојан процес на надградување и интезивирање на взаемната размена на искуства и информации од процесот на пристапување, што особено ќе и користи на РМ во очекуваните преговорите со ЕУ. Исто така, им честитаме на нашите партнери од Црна Гора и Србија за потпишувањето на Договорите за стабилизација и асоциација, и сме спремни да ги споделиме сите свои искуства од сопствениот интегративен процес. Во однос на останатите случувања, сакаме да истакнеме дека Косово сеуште претставува отворено регионално прашање за чие решавање Република Македонија постојано има конструктивен пристап, со надеж дека во блиска иднина ќе следи решавање, бидејќи сметаме дека со неговото затворање Регионот ќе влезе во мирен и стабилен период, по што би следело интегрално приближување и интеграција на земјите од регионот во Унијата, за која цел Република Македонија постојано се залага и ја дава целокупната своја поддршка.

Европски случувања

Почитувани колеги,

Согласно темата на оваа точка, во продолжение, би сакал да се осврнам и на пошироките состојби. Имено, како држава сме цврсто уверени дека новиот позитивен развој околу Договорот за новиот реформски текст е особено значаен и за Република Македонија. Тоа, според нашето длабоко уверување ја потврдува посветеноста на Европската унија кон приликите и состојбите во земјите од Западен Балкан и нивното членство во заедничкиот европски дом. Исто така, принципот на вклученост и интеграција на земјите од регионот е реафирмиран и во Стратегијата за проширување на ЕК. Во стратегијата јасно се укажува дека е постигнат консензус за перспективите на регионот, но и кристално јасно се наведува дека секоја земја ќе биде валоризирана според нејзините постигнувања и способноста за реализација на критериумите. Стратегијата исто така подвлекува дека државите од регионот ќе треба да се фокусираат кон подобрување на функционирањето на државниот апарат како и подобрување на практиката на доброто владеење. 


Сите политички фактори во Република Македонија одблиску ги следат настаните кои се од пошироко европско значење. Во таа смисла, искажуваме задоволство што словенечкото претседателство во својата агенда има јасен принцип преку кој го поддржува приближувањето на Република Македонија во Европската унија. Словенија е стратешки партнер на Република Македонија, а релациите се темелат на одличните билателарни односи со оваа земја. Во таа смисла, верувам дека македонските институции во наредниот период активно ќе соработуваат за време на словенечкото претседателството, со цел зајакнување и продлабочување на врските помеѓу Република Македонија и Европската унија. 

Заклучок


Почитувани,

На крајот, би сакал да ве уверам дека во наредниот клучен период за нашата земја, во кој се очекува добивањето на датум за отпочнување на преговори за почноправно членство, Република Македонија ќе ги вложи сите потенцијали за да ги ангажира сите општествени капацитети за остварување на заедничката цел на сите граѓани, без разлика на етничката, политичката или верската припадност, без разлика на социјалната положба.  


Ќе бидат анимирани сите ресурси за завршување на започнатите реформи во повеќе области, за хармонизација на македонското со законодавството во Европската Унија.


Дотолку повеќе што само со заеднички ангажман на сите општествени чинители и посветеност на сите граѓани може да се оствари стратешката цел на Македонија членство во Европската Унија.

Ви благодарам на вниманието.

